
         Nuuk, 18.marts 2015   

          

         UPA2015/72 

Tarnimikkut nappaatilinnik kiffaanngissusiiaaneq allatigullu pinngitsaaliissummik 

iliuuseqarneq pillugu Inatsisartut inatsisaata nr. xx, xx. Xxx 2015-imeersoq.  

(Pinngitsaaliissummik katsorsarneqarnermi eqqarsarfissinneqarneq, Napparsimasunut 

siunnersortinik atorfinitsitsisarnermi aalajangiinissamut pisinnaatitsineq, 

Maalaaruteqartarneq aama eqqartuussivilersuussisinnaaneq) 

(Peqqissutsimut Nunanillu Avannarlernik Suleqateqarnermut Naalakkersuisoq) 

 

Siullermeerneqarnera 

Tarnimikkut nappaatilinnut kiffaanngissusiiaaneq allatullu pinngitsaaliissummik 

iliuuseqarneq pillugu Inatsisartut inatsisaata allanngutissamut siunnersuut 

saqqummiunneqartoq Partii Naleqqamiit oqaaseqarfigissavarput. 

Inuit nappaatillit tamarmik inuttut pisinnaatitaaffeqarlutik inatsisinillu illersugaallutik 

napparsimanerminnilu  ataqqinnartumik kiffartuunneqarlutik katsorsarneqarlutillu  

sullinneqarnissaat Partii Naleqqamiit pingaartilluinnaripput oqaatigissavarput. 

Tarnimikkut nappaatillit kiffaanngissusiiaanermi allatullu sullinneqarnerani kiisalu 

napparsimasut pinngitsaaliissummik katsorsarneqarsinnaanerminnut napparsimasoq qanoq 

eqqarsaateqarnerluni naleqquttumik sivisussusilimmik katsorsartinnissamut 

eqqarsarfissaqartinneqalerpoq. 

Aammalu napparsimasoq qanoq katsorsarneqarnissamut akuersissuteqarnissamut  

periarfissaqalernissaanik inatsisissamut ikkullugu allannguutissatut siunnersuutigineqartoq 

isumaqatigalugu oqaatigissavarput.  

Pinngitsaaliilluni iliuuseqarnerit nakorsaatissiinerit taamatullu aamma ataannartumik 

inummut nakkutilliinermut tunngasut akuliunnerillu ersarissunik inatsisinik  

tunngavilersuutigineqartut napparsimasup nalunaarsuiffiinut erseqqissaaffigineqarnerat   

napparsimasoq pillugu allagaatinut ilanngunneqassallutik. 

Taamaalilluni tarnimikkut napparsimasut sullinneqarnerannut tunngasut 

naammagittaalliutigineqassagaluarpata paasissutissat pigineqarnerat napparsimasumut 

napparsimavinnullu pingaaruteqarnerannik tunngaveqarmat. 

Kiisalu tarnimikkut nappaatillit maalaarutaannit suliaqarnerit aalajangiisartut aalajangigaat 

Kredsret-imiit Kalaallit Nunaanni eqqartuussivimmut nuunneqarnissaat inatsimmik 

tunngavissiisoq pissusissamisoortipparput. 

Napparsimasup pinngitsaaliniikkut annertuumik akuliuffigineqarnera pillugu pissutsit 

immikkut ittut patsisigalugit pisinnaasimanngippat naammagittaalliuuteqarnissamut 

qaammatit arfinillit tikillugit periarfissinneqarsinnaanera aammalu maalaarutit 

eqqartuussivinni suliarineqarnissaanut tunngasut Nunatta eqqartussivianut nuunneqarnerat 

taperserparput. 

Taamatut oqaaseqarluta inatsisitigut sinaakkutissat annertusaaffigineqarnerat Partii 

Naleqqamiit tarnimikkut napparsimasunut aaqqiiniarnerit taperserpagut. 

Kisiannili tarnimikkut napparsimasut nunatsinni sullinneqarnerat aamma 

ilungersunartorujussuarmik inissisimasoq oqaatigisariaqarparput.  

Tarnimikkut napparsimasut ulluinnarni sullinneqarneranni tupinnaannartumik ilaanut  

paasineqarnissaminnik ikiorneqarnissaminnillu ajornartorsiorfiusartoq oqaatigineqartarpoq, 

napparsimasortatta ilaatigut peqqinnissaqarfimmit kommuninillu ikiorneqartarnerat 

killeqartorujussuaq napparsimasunik ilaqutaanillu oqaatigineqartarpoq. Naak 

peqqinnissaqarfimmi sapinngisartik tamaat ikiuukkaluartut tunniussinnaasaat killeqartaqisoq 

oqaatigineqartarluni. 

Napparsimasortatta ikiorneqarnerat sutigut tamatigut pitsaasuusariaqartoq oqartariaqarpugut 

kisianni amerlasuutigut taamaattoqanngitsoq napparsimasunut, minnerunngitsumillu 

ilaqutaasuunut napparsimasumullu assorujussuaq artornartorsiorfiusarpoq allaallu inuttut 

nukissaarutsitsisarluni. 

Pisortat inuiaqatigillu  pisussaaffeqarpugut napparsimasunut pitsaasumik ikiuutissalluta, 

tarnimikkut  napparsimasut  paaqqutarineqarnerat ikiorneqartarnerallu minnerunngitsumillu 

aamma ulluinnarni ikiorsiiffigineqartarneranni sulisoqarnikkut inissaqarniarnikkullu 

ikiuuttarnerput pitsaanerpaajunngimmat allaat ilaat ikiorneqarsinnaaneq ajoramik 

inissaqartitaanatillu nunatsinniit aallartinneqartariaqartarput. 

Tamannalumi  napparsimasumut ilaqutaanullu assorujussuaq artornartumik 

misigineqartarpoq, allaat inuttut naleqassusermik pigisaqarnerat innarlerneqartarluni.  

Partii Naleqqamiit tarnimikkut napparsimasut arlaatigullu innarluuteqalersimasut pisortanik 

kommuninillu pitsaasumik sullinneqarnissaat kissaatigilluinnaripput oqaatigissavarput.    

Inuit napparsimasut erloqereersut torersumik paaseqatigalugit periarfissillugillu 

katsorsarneqarnissaat ikiorneqarnissaat aammalu isumaginninnikkut illersorneqarnissaat 

tamatta ikiuuteqataaffigissallugu pisussaaffeqartariaqarpugut,  tassanilu aamma koommunit  

napparsimasunut pitsaasumik ikiuunnissaminnut pisussaaffeqarnertik paasilluarlugu 

atorluassagaat kaammattuutigaarput. 

